
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УХВАРГҮЙ ЯРИЛЦААН

	Эрдэмт хүн Ва бага наснаас алтны уурхай судлах ажилд онц мэргэжсэн тул Эрдэнэ чимэгт уулын Дэлгэрбаян хэмээх уурхайн судлагчаар он удтал ажиллаж хол ойрын олонд эрдэмт хүний сурвалжит нэр дуурьссан болой.

	Нэгэн өдөр эрдэмт хүний жирэмсэн гэргийгээс цог жавхлан төгс имбэрүү гоо бөгөөд биеийн хүнд арван жинд хүрэх чийрэг бадируун байдалтай нэгэн гайхамшиг хүү төрсөнд эр эм хоёулаа цээж дүүртлээ баярлаж аливааг бэлтгэн засаж хүүгийн гуравдугаар өдөрт баяр үйлдэхээр ойр танилын нөхдийг урьж будааллаа.

	Мөн өдрийн найран дээр шинэ төрсөн хүүгийн гайхамшгийг хэлэлцэн эцэг нь хүүдээ “Ургамал алт” хэмээх нэр өгсөнд олон зочдоос баяр хүргэн тархаж тэндээс эхлэн тэр хавийн хүмүүс наадмаар манай алтны уурхайн эрдэмтэн, арван жингийн ургамал алтны олзтой хэмээн өгүүлэгдэх болсон нь улмаар битүүлэг цуурхал тархсаар ойр нэгэн хотын сонинд мөн битүүлгээр бичигдэж гарсныг тэндээс хол биш газраа өөр нэгэн ихээхэн алтны уурхайд ажиллах эрдэмт хүн Ва олж үзээд их л сочин онц сонирхож туйлаар гайхан ийн сэтгэрүүн:

	Би өдий гуч шахам жилд алтны уурхай судлах ажлыг эрхэлсэн бөгөөд ер арван жингийн ургамал алт хэсгээр байхыг олж үзэх байтугай сонссон удаагүйгээр үл барам алт нь нэг хоёр лангаар боловч бүхэл хэсэг олдох нь туйлын ховор нэн чухаг зүйл болой.

	Гэтэл арван жингийн ургамал алт гарч олдсон үнэхээр гайхамшигтай шинэ хэрэг ажээ.

	Юу боловч би биеэр тэрхүү эрдэмт хүн Ва хэмээгчтэй учирч хэрхэн учрын шинжилгээ туршлагыг мэдэх нь миний мэргэжлийн ажилд чухал байнам хэмээн сэтгэж өөрийн гэргийд эл учрыг хэлж замын хэрэглэл зүйлийг базаан төхөөрч Эрдэнэ чимэгт уулын зүг явсаар нэгэн өдөр эрдэмт Ва гийн гэрт хүрэлцэн иржээ. Гэтэл энэ үе эрдэмт Ва-гийн бие ойр нэгэн хотын газраа өөр хэргээр одож, гэрт эзгүй байсан бөгөөд түүний гэргийтэй эрдэмт Ва тохиолдож орох зөвшөөрлийг гуйсанд эхнэр зочдын ёсоор хүндэтгэн хүлээж гэртээ оруулж харилцан мэндийг асуулцсаны дараа эрдэмт Ва өгүүлрүүн: 

	— Эрхэм гэрийн сурвалжтын нэрийг олж сонссоор он маш удсан боловч энэ завсар эрдэмт хүний гэгээн царайд олж золгосонгүйдээ гүнээ гашуудах бөгөөд энэ удаа мөхөс хүн, биеэр зориуд бараалхахаар ирсэн тул үзэсгэлэнт дагинын бие алжаамуй хэмээн эрхэм гэрийн эзэнд уламжлан өгөхийг гуйна хэмээсэнд эхнэр өгүүлрүүн: 

	— Эрхэм хүний эрдэмт бие гэрэлтүүлэн ирэхийг хөдөөх гэрийн эзэн олж мэдээгүй тул өөр хэргээр гаднаа явсан болой.

	Иймд дараа түүний бие ирэх тухайд эрхэм эрдэмтдийн бие өчүүхний гэрт гэрэлтүүлэн ирсэн баярыг уламжилж түүний бие гэрт эзгүй байсан учир угтахыг осолдсон бурууг эрхмийн өмнө хүлээсүгэй хэмээсэнд эрдэмт Ва өгүүлрүүн: 

	— Эрдэмт гэрийн эзний хасын царайг олж золгосонгүйдээ гашуудах боловч сурвалжит гэрийн өндөр үүдэнд түр олж орсон нь түмэн завшаан хэмээн баярлана. Нэгэнт гэрийн эзэн гаднаа явсан тул ирэх тухайд мөхөс хүний гүнээ хүндэтгэсэн үнэн санааг уламжлахыг хүснэ хэмээхээс гадна аймшиггүй хэдэн зүйлийг үзэсгэлэнт дагинаас лавлахыг хүсэх тул болхи мөхсийг жигшихгүйгээр сургахыг хүснэ хэмээсэнд эхнэр өгүүлрүүн: 

	— Өчүүхний гэрийн эзэн гаднаа явсны үеэр эрхмийн бие гэрэлтүүлэн ирсэн нь үнэхээр бидний хувь мөхсийн харгаа ажгуу. Хэдий тийм боловч эрдмийн бие хөдөөх болхи гэрийг нэгэн зэрэг гэрэлтүүлсэн нь түмэн завшаан болой хэмээн баярлана. Өчүүхэн гэрийн бүдүүлэг эхнэр би хэрхэн танай асуух зүйлийг хариулан чадах ажээ хэмээн зовних боловч эрхмээс мөхөс хүнийг голохгүй асуух ахул мэдэхийг нь хичээнгүйлэн хариулахыг хүснэ хэмээсэнд эрдэмт Ва ийн сэтгэрүүн:

	Эрдэмт Ва-гийн бие арван жингийн алт олсон нарийн учрыг дэлгэрэнгүйгээр хэлж өгөх эсэх нь бас ч болзошгүй хэрэг.

	Харин завшаанд түүний эхнэрээс элдвээр эргэцүүлэн асууж нууц учрыг олж мэдвээс үнэхээр санаа гүйцнэ.

	Юу боловч энэ эхнэрээс туршин асууя хэмээн бодож ийн өгүүлрүүн: 

	— Үзэсгэлэнт дагинаас мөхөс хүнийг өндөр үүдэндээ агуулж нүүр шагнасанд туйлаас баярлах бөгөөд нэн ялангуяа хүсэж лавлах зүйлийг гэдрэг ухуулан сургах гэсэнд онц баярлан талархана. Жич сонсвоос эрхэм гэрийн эзэн эрдэмт хүн саяхан арван жингийн ургамал алтны эрдэнийг олж гайхамшиг баяр болсон хэмээх тул зүрхнээс баярыг хүргэхээр ирсэн болой. Үзэсгэлэнт дагина ажаамуу хэмээн яахан уламжилж өгөхийг хүснэ гэсэнд эхнэр өгүүлрүүн: 

	— Эрхэм хүн хөдөөх гэрийн нэгэн өчүүхэн хэрэгт ийнхүү саад тавин ирсэн нь бидний туйлын завшаан мөн тул гүнээ хүндэтгэн хүлээж баярлана. Жижиг мөхөс хүн гэрийн эзэнд уламжилж түүний биеэр эрхэм өршөөлт санааны хариуд дахин ёслуулсугай хэмээсэнд эрдэмт Ва сэтгэрүүн: Үүний гэрийн эзэн алт олсон ташаагүй ажээ. Тодорхой л асууж мэдье хэмээн улам урамтай ийн өгүүлрүүн: 

	— Мөхөс хүн бага наснаас эхлэн алтны уурхайн ажилд сонирхож оролдох боловч төдий л мэдэж түшиглэсэн үгүй тул эрхмийн гэрийн эзний мэт их эрдэмтэн онц мэргэжилтэнтэй танилцаж гүн сургаалыг хүлээхээр хүсдэг боловч угаас бүдүүлэг дорой учраа эрдэмтний сурвалжит үүднээ орж учрахаас бэрхшээн эмээж дэмий л хол дахид дуурьсаж яруу алдрыг хүндэтгэн хүссээр байтал харин молхи хүний завшаанаар эрхмийн гэрт эрдэнийн гайхамшигт баяр болсныг сонсож энэ ташрамаар өчүүхэн сэтгэлийг нээгдүүлэн гаргаж эрдэмтнийг хүсэх санааг илтгэх хэмээж бараалхахаар ирсэн болой. Үүнд үзэсгэлэнт дагинаас өршөөж агуулсан нь үнэхээр молхи хүний сэтгэл гүйцэв хэмээсэнд эхнэр ийн сэтгэрүүн: Энэ хүн ямар ийм хөнгөмсөг, эелдгээр өгүүлэхдээ бэрх вэ.

	Үүний хариуд нэгэн адил хөнгөмсөг өгүүллээр хариулсугай хэмээн бодож ийн өгүүлрүүн мөхсийн гэрийн эзэнд ямар тийм их чадвар байх ажээ. Харин өөрийн санаагаар энэ ажлыг чармайн оролдож эрхмийн мэт их эрдэмтнээс сургаал зааврыг хүсдэг боЛовч угаас хөдөөх гэрийн бүдүүлэг хүн тул эрдэмтний сурвалжит гэрт хүрэлцэн очиж гэгээн зааврыг хүсдэг боловч хүлээн авах санаачилга чадваргүй дэмий л хоосон санаандаа мөрөөдөн суудаг болой. Гэтэл харин бидний хувь завшаан тохиолдож эрхэм хүний бие гэрэлтүүлэн ирсэн нь үнэхээр түмэн завшаан бөгөөд мөхөс хүний гэрийн эзний эрдэмтнийг хүсэх санаанд олдошгүй баяр болно хэмээсэнд эрдэмт Ва өгүүлрүүн: 

	— Эрдэмт хүнтэй учрахыг хүсэж ирсэн боловч нэгэнт мөхөс хүний хувь дутуу учраа энэ удаа нүүр золгосонгүй боловч нэгэнт өндөр гэрийн сурвалжит үүдийг олж тэмдэглэсэн тул дахин удаад эрхбиш учрах өргөөл олдох буй за хэмээн горилно. Гагцхүү энэ дашрамд үзэсгэлэнт дагинын алжаахаас бэрхшээхгүй хэдэн зүйлийн сургаалыг гуйна. Эрхмийн гэрт сүүлийн үед болсон баяр бол үнэхээр гайхамшиг бөгөөд сурвалжит гэрийн хотолд хөгжихийн үндэс дэлгэрсэнтэй адил ажээ хэмээсэнд эхнэр сэтгэрүүн:

	Энэ хүн лав үр хүүхдийг хүсдэг тул ийнхүү дахин дахин өгүүлнэ за хэмээн санаж өгүүлрүүн: 

	— Эрхэм хүний ерөөл бэлэг бүрдсэн өгүүллийн ёсоор мөхсийн хөдөөх гэрийн үндэс залгамж бат болтугай хэмээн баярлан талархана хэмээсэнд эрдэмт Ва сэтгэрүүн: Үзвээс миний бодсон ташаагүй ажээ. Лавлан асууж мэдсүгэй хэмээн санаж ийн өгүүлрүүн: 

	— Үнэхээр гайхамшиг баяраар хосгүй эрдэнийг олжээ. Санавал эрхмийн гэрийн эзэн энэхүү эрдэнийг бүтээж олохын тул удаан хугацаанаа оролдсон болов уу хэмээсэнд эхнэр сэтгэрүүн: Энэ бас хэрэггүй юм асуудаг хүн ажээ. Би баахан хошигнон хариулъя хэмээн санаж өгүүлрүүн: 

	— Мөхөс хүний гэрийн эзэн өчүүхнийг гэргий болгон авсаар эдүгээ 12 жил болж бөгөөд энэ завсраа мөн төлөв тасралтгүйгээр оролдон байсан болой. Хэмээсэнд эрдэмтэн Ва сэтгэрүүн: Энэ эхнэр бас нарийн учрыг нуух санаатай аж хэмээн санаж үнэхээр удтал хичээн оролдсон ажээ. Санавал: Эрхэм гэрийн эзний бие үүнийг хүсэж оролдсоор сэтгэл хүчнийг онц зарцуулснаар гэгээн бие ихээхэн зүдэрч алжаасан буй заа хэмээсэнд эхнэр сэтгэрүүн: Энэ хүн лав миний зүг эчнээ санаа агуулж битүүлгээр намайг тэнсэж байгаа ажээ. Үүний өмнөөс битүүлэг хошигнон хариулъя хэмээн санаж мөхөс хүний гэрийн эзэн энэ зүйлд зориуд болгон сэтгэл хүчнийг ихээхэн зарцуулсан явдалгүй. Ердийн байдлаар оролдон байсан бөгөөд энэхүү ажилдаа ер зүдэрч алжаасангүй харин хүсэл сэтгэл ханаснаар баяр цэнгэлтэй байдаг болой хэмээсэнд эрдэмт Ва сэтгэрүүн: Энэ эхнэр бас нөхрийн чадвар эрдмийг өндөр болгох саналтай ажээ. Цааш магадлан асууя хэмээн санаж өгүүлрүүн: 

	— Үнэхээр эрдэмт хүний зан байдал мөн болой. Жич эрхмийн гэрийн эзэн энэхүү эрдэнэ гарсан уг газрыг бусдаас нууц байлгадаг буй за хэмээсэнд эхнэр: Энэ хүн намайг оролдох санаатайгаар үгний сэдвийг эрэлхийлэн байна. Үүнд мохоон хариулъя хэмээн санаж өгүүлрүүн: 

	— Гагцхүү мөхсийн гэрийн эзэн бус хэн боловч нууц байлгах буй за. Тиймийн тул түүнийг нууц байлгадаг болой. Хэдий тийм боловч түүнийг нийтээр мэдэх зүйл амуй хэмээсэнд эрдэмт Ва сэтгэрүүн: Энэ эхнэр бас намайг алтны уурхайн эрдэмтэн атал түүнийг мэдэхгүйгээр асуув хэмээн доромжлох саналтай ажээ. Үүнд бэрхшээх явдалгүй асууж мэдвээс барав хэмээн санаж өгүүлрүүн: 

	— Үнэхээр зөв, зөв. Жич аймшиггүй давтаад тийнхүү эрдэнэ гарсан уг газарт хүрэлцэхүйеэ хол буй за хэмээсэнд эхнэр өгүүлрүүн: 

	— Асар хол бус боловч их л далд бөгөөд мөхөс хүн өөрийн гэрийн эзнээс бусдыг хүрэлцэхэд үл дурлана хэмээсэнд эрдэмтэн сэтгэрүүн: Үзээс! Тэр газрыг энэ эхнэр лавтайяа мэдэх ажээ. Элдэв арга хэрэглэн шавдан гуйваас үзүүлж ч юун магад. Хэрэв үзвээс үнэхээр шинжлэхэд хялбар болой хэмээн санаж өгүүлрүүн: 

	— Дагинын үг аргагүй зөв болой. Санавал эрхмийн нөхөр тэрхүү чухал газрыг гадагш явахдаа онц чухалчлан битүүмжилж явдаг буй за хэмээсэнд

	Эхнэр сэтгэрүүн: Энэ бас ичгүүргүй шалиг хүн ажээ. Үүнийг нэгэн зэрэг хошигнон хэлэлцье хэмээн санаж өгүүлрүүн: 

	— Мөхсийн гэрийн эзэн гэрт байхдаа ба гадагш явахдаа ялгаварлан үзэж битүүмжилдэггүй бөгөөд ерөнхийдөө далд нууц байлгахыг өчүүхэн хүнд итгэж байдаг тул энэ тухай ер осол гарсангүй ба гаргахгүй буй за хэмээсэнд

	Эрдэмтэн сэтгэрүүн: Үнэхээр миний бодсон ташаагүй болой. Үзээс! Тэрхүү алт гарсан газрыг зөвхөн эхнэртээ хэлж харгалзуулдаг ажээ. Эрхбиш ялдмаар гуйж түүнийг үзсүгэй хэмээн санаж өгүүлрүүн: 

	— Үнэхээр зөв. Дагинын батад итгэхгүй яах вэ. Гагцхүү аймшиггүй гуйх нь тэрхүү эрдэнэ гарсан уг газрын байдал дүрсийг гар бие хүргэхгүйгээр нэгэн зэрэг сонирхон харваас эрхэм дагина татгалзах болов уу хэмээсэнд Эхнэр үүнийг улам хошигнон хэлэлцье хэмээн санаж өгүүлрүүн: 

	— Эрхмийн сонирхоход мөхөс хүн их л гайхах бөгөөд ерөөс тэрхүү газар нь онц гойдын өөр шинэ байдалтай бус нийтийн нэгэн адил тул зориуд үзэх зүйлгүй буй за хэмээсэнд

	Эрдэмтэн сэтгэрүүн: Энэ эр эм хоёр тэрхүү алт гарсан газрыг амь мэт хадгалж нуух ажээ. Юу боловч бас л шавдан гуйсугай хэмээн санаж өгүүлрүүн: 

	— Мөхөс хүн тэрхүү газрыг сонирхон холоос харахад ямар ч эчнээ бодлогогүй бөгөөд гайхамшиг эрдэнийн уг газрыг бишрэн сонирхсон болой.

	Үүнд эрхэм дагина нөхрийн бие эзгүйгээс онц болгоомжлон буй буюу эсгүүл гэрийн эзэн түүнийг бусдад үзүүлэхийг хатуу цаазалснаар эргэлзсэн буй за. Хэрэв тийм бол дагина өршөөж нэгэн удаа үзүүлэх аваас түүнийг бусдад хэлэхгүй бөгөөд мөн эрхмийн гэрийн эзнээс ч нуух болно хэмээсэнд

	Эхнэр сэтгэрүүн: Энэ бас самуун үгс хэлэхдээ мэргэн ажээ. Лав бусдын эмсийг энэ мэтчилэн ашиглаж сурсан буй за хэмээн санаж өгүүлрүүн: 

	— Мөхөс хүн тэр нэгэн өчүүхэн ариун бус газрыг эрхэм хүнд үзүүлэхээс үнэхээр ичингүйрэх бөгөөд ялангуяа түүнийг гэрийн эзэн мэдвээс онц зэмлэлийг хүлээх болно.

	Эрдэмтэн сэтгэрүүн: Энэ лав өөрийн нөхрөөс айх тул ийнхүү шийдвэрлэн чадахгүй байна. Дахин давтан гуйваас үзүүлэх ч магад хэмээн санаж өгүүлрүүн: 

	— Үзвээс дагинын бие гэрийн эзнээс эмээн болгоомжлох нь туйлын их ажуу. Түүнээс бус эрдэнийн эх орон болсон газрыг юунд ариун бус хэмээн ичингүйрэх аж. Мөхөс хүн түүнийг дээд ариун газар хэмээн хүндэтгэнэ хэмээсэнд

	Эхнэр сэтгэрүүн: Чи хэчнээн оролдвоос намайг самуунаар ашиглах нь бэрх буй за хэмээн санаж өгүүлрүүн: 

	— Үнэхээр мөхөс хүн өөрийн нөхрийн сэтгэлийг гүнээ хүндэтгэх тул түүнийг эзгүйд завдан түүний онц хайрлах зүйлийг бусдад үзүүлэхээс шууд бэрхшээх бөгөөд гэрийн эзэн байх аваас нэн ч эрхмийн хүссэнийг үзүүлэхийг зөвшөөрөхгүй болой хэмээсэнд

	Эрдэмтэн энэ эхнэр хэрхэвч тэрхүү алт гарсан газрыг үзүүлэхгүй бөгөөд хэрэв үзүүлэх авч харин өөр бусад газрыг зааж мэхлэх магадгүй тул зүгээр хэдэн зүйлийг асууж мэдсүгэй хэмээн санаж өгүүлрүүн: 

	— Нэгэнт эрхэм дагинаас үл зөвшөөрөх тул дахин гуйхыг эмээнэ. Гагцхүү аймшиггүй лавлахад тэрхүү газрыг боловсруулан хэрэглэсээр хэдий удсан ба уг газрын ургац, хөрс ба зөөлөн, хатуугийн зэрэг байдал чанар нь ямар болох ба чийг усаар элбэг эсэхийг хэлж өгнө үү?

	Эхнэр дотроо инээн сэтгэрүүн: Энэ бас намайг бусадтай самуун үйл үйлддэг хэмээн санаж асууна. Би үүний сэтгэлийн сармагчныг нэг зэрэг хөдөлтөл хариулъя хэмээн санаж өгүүлрүүн: 

	— Тэрхүү газрыг манай гэрийн эзэн 12 жилийн өмнө анх боловсруулан нээсэн бөгөөд түүнээс эхлэн ашиглан хэрэглэсээр эдүгээ 12 жил болжээ. Уг газар нь нийтээс онц өөргүй. Мөн бага зэрэг ургацтай бөгөөд зөөлөн цагаан хөрстэй ба чийг ус нь тохиромжтой хэмээн мөхсийн гэрийн эзнээс их л тааламжтайгаар үздэг болой хэмээсэнд

	Эрдэмтэн дотроо инээн сэтгэрүүн: Энэ эхнэр намайг мэхлэх санаатай ажээ. Ер алт гарах газрын хөрс шороо шар байхаас ус яахин цагаан байх билээ хэмээн санаж өгүүлрүүн: 

	— Үнэхээр гайхамшгийн сайхан тааламжтай газар ажээ. Түүнийг тийнхүү чухалчлан хайрлах нь зөв. Гагцхүү мөхөс хүн нэгэн удаа олж үзээгүйд үнэхээр гомдоно хэмээсэнд Эхнэр өгүүлрүүн: 

	— Тэрхүү ариун бус нэгэн өчүүхэн газрыг мөхсийн гэрийн эзнээс бусад хэн ч чухалчлахгүй бөгөөд ямар ч гайхамшиг байх ажээ. Иймд харин эрхэм хүнд түүнийг ичгүүргүй үзүүлсэнгүй нь зүй буй за хэмээсэнд

	Эрдэмтэн сэтгэрүүн: Энэ эхнэрээс бас өөр зүйлийг асууваас гэнэдэж хэлэх магадгүй хэмээн санаж өгүүлрүүн: 

	— Эрхэм, эрдэнийн эх газрыг ариун бус хэмээхэд үнэхээр түвдэхгүй бөгөөд нэгэнт дагинаас тийнхүү өгүүлэх тул яахан Гагцхүү эрхмийн гэрийн эзэн тэрхүү газрыг ашиглан боловсруулахдаа ямар чухал зэвсэг багажаар ихэсгэсэн ба гайхамшиг эрдэнийг олохдоо ямар багаж хэрэглэсэн ажаамуу хэмээсэнд

	Эхнэр сэтгэрүүн: Энэ бас үнэхээр үзээгүй хүн ажээ. Яасан ичгүүргүй вэ хэмээн санаж өгүүлрүүн: 

	— Мөхсийн гэрийн эзэн тэрхүү газрыг нээхдээ нийтийн хэрэглэдэг багажаас өөрийг хэрэглэсэнгүй бөгөөд мөн эрдэнийг бүтээн гаргахдаа тэрхүү багажаас өөр зүйлгүй буюу аргыг хэрэглэсэнгүй нийтийн байдлаар гүйцэтгэсэн болой хэмээсэнд

	Эрдэмтэн Ва сэтгэрүүн: Энэ эхнэртэй хичээн хэлэлцэвч тусгүй тул дараа түүний нөхөртэй учирч жич нэгэн удаа оролдъё хэмээн санаж өгүүлрүүн: 

	— Эрхэм дагинын биеийг их л чилээв. Элдвийг асууж гэдрэг сургаалыг хүлээсэнд гүнээ баярлана. Дахин удаад учирч сургаалыг хүлээсээр байхыг хүснэ хэмээсэнд

	Эхнэр сэтгэрүүн: Хэдий чи арван удаа ирж намайг гуйвч би чамд яахан тийм хялбар ашиглуулах билээ хэмээн санаж өгүүлрүүн: 

	— Эрхэм хүний өршөөн сонирхсонд ичгүүргүйгээр хариулан хэлэлцсэндээ зовнин гэмших боловч буруушаахгүй өнгөрүүлэхэд итгэнэ хэмээсэнд

	Эрдэмтэн Ва сэтгэрүүн: Энэ удаа харьж дараа нэгэн удаа хэлэлцье хэмээн санаж өгүүлрүүн: 

	— Эрхэм дагинаас өчүүхнийг голохгүй үг хэлэлцсэн нь түмэн завшаан атал юун буруушаах ёсон бэ? гэх зэргээр харилцахдаа дотор дотроо өөр санаа бодож харилцсан авч нүүрт мэдэгдсүгэй, өгүүлэлд илэрсэнгүйгээр нэгэн бүхэл өдөр их л уран гоёмсгоор хөнгөмсөглөн ярилцсан боловч хэн аль нь хэрхэн юуны тухай хэлэлцсэнээ ухварласангүй өнгөрсөн ажгуу.

	Хэрэв үүний хажууд нэгэн учрыг мэдсэн хүн байх агаад гэнэт инээж ажгийг илрүүлбээс энэ хоёр хүн ер яахин бухимдаж хэрхэн ичингүйрэх бол хэмээхийг уншигчдаас тус тусдаа эргэцүүлэн өөрийн санаанд тохируулан зохиох буй за.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	
МӨРДЭНДЭВИЙН ЯДАМСҮРЭН 
(1904— 1937)

	М. Ядамсүрэн, 1904 онд Амгаланбаатар хотноо ядуу ард Мөрдэндэвийн хүү болон төрж, эцэг Мөрдэндэв, эх Дуламсүрэн нарынхаа гар дээр өсөн торнисон байна. Багаасаа сэргэлэн цовоо байсан хүүгээ эцэг нь эрхбиш эрдэм сурч магадгүй гэж горилон монгол бичиг заалгасны ачаар Ядамсүрэн, бага наснаасаа монгол бичиг уншиж бичиж сурсан бөгөөд хожим нь орос хэл бичигт сайн суралцжээ.

	Залуу хүү Ядамсүрэн 17 настай байхдаа ардын хувьсгалтай золгосон бөгөөд тэр үед шинэхэн мандаад байсан ардын засгийн газар бичиг үсэг мэддэг харц язгуурын ард гаралтай хүн туйлын хэрэгтэй байсны нөгөө талд тэр үеийн залуучууд ардын засаг мандсан явдалд зориг нь хөгжиж түүнийг хамгаалан дэмжин тусалж байсны нэгэн адил Ядамсүрэн ардын засгийн газрыг халуунаар талархан дамжиж, ардын засгийн газрын албан байгууллагуудад туслах, жинхэнэ бичээчийн ажлыг хийж эхэлснээрээ шинэ төрийнхөө албанд зүтгэж ард олноо соён гийгүүлэхэд хувь нэмрээ оруулах ажлынхаа эхлэлийг тавьжээ.

	Монголын хувьсгалт залуучуудын эвлэл үүсэн байгуулагдаж байсан тэр үед М. Ядамсүрэн түүнд гишүүнээр элсэн орсон нь хувьсгалын шинэ хүчин болгох гарыг нь ганзаганд хөлийг нь дөрөөнд хүргэснээр хувьсгалт шинэ соёлыг хөгжүүлэн, хуучин нийгмийн хоцрогдлыг устгах тэмцлийн эгнээнд бусад залуучуудтай хүчин саналаа хавсран ажиллах бололцоог олгожээ.

	М. Ядамсүрэн, 1924 онд Зөвлөлт Холбоот Улсын Москва хотноо очиж Дорно дахиныг судлах намын сургуульд орж дөрвөн жил суралцан 1928 онд төгсгөж ирээд Монголын Хувьсгалт Залуучуудын Эвлэлийн Төв Хорооны суртлын эрхлэгч, Намын сургуулийн багш, Аж Ахуйн Яаманд хэлтсийн эрхлэгч, Шинжлэх ухааны хүрээлэнд эрхлэгч, 1931 онд Шүүх Явдлын Яамны зохион зааварлах хэлтсийн эрхлэгч, 1932 онд Шүүх Явдлын Яамны дэд сайд бөгөөд... Улсын прокурор, уран сайхны хүрээлэнгийн дарга зэрэг ажлуудыг хийж байгаад Зөвлөлт Холбоот Улсын намын идэвхтний тусгай сургуульд явж суралцан 1935 онд төгсгөж ирээд Нам ба Улсын төв сургуулийн хичээлийн эрхлэгч бөгөөд ерөнхий түүхийн багшаар ажилласан байна.

	М. Ядамсүрэн, нам төрийн хариуцлагатай ажил хийхийн зэрэгцээгээр уран зохиолын ажил оролдож ажилласны дүнд сүүлийн үед «Халхын баатар», «Цоожтой хаалганы цаана», «Гурван хүүхэн» "Залуу хос" зэрэг хэд хэдэн томоохон бүтээлүүдийг туурвиснаараа хувьсгалт агуулгатай үндэсний хэлбэртэй шинэ үеийн хувьсгалт уран зохиол үүсэн хөгжихөд тухайн үедээ хувь нэмрээ оруулсан байна.

	1929 оны 1-р сарын 9-нд хувьсгалын уран зохиолч нарын бүлгэмийг байгуулах хурал хуралдахад М. Ядамсүрэн оролцон уг бүлгэмийн хэргийг удирдах зөвлөлийн тэргүүлэгчээр сонгогдсон байна.1 1930 оны 8-р сарын эхээр монголын шинэ залуу уран зохиолчид цугларан хуралдаж МАРЗ (монголын ассоциаци революционы зохиогчид)-ыг байгуулан даргаар нь М. Ядамсүрэнг сонгосон байна.

	М. Ядамсүрэн, 1933 оны 11-р сарын 25-нд уран сайхны зөвлөлийн анхдугаар чуулган хуралдахад оролцсон бөгөөд 1934 оны сүүлчийн хагас жилээс эхлэн хэвлэгдсэн улс төр, уран зохиолын сэтгүүл болох “Монгол Ардын Үндэсний Соёлын Зам” сэтгүүлийн эрхлэгчээр ажиллаж байлаа.

	1934 оны 10-р сарын 11-нд уран зохиолчдын бүх гишүүдийн хурал хуралдаж өөрийнхөө байгууллагыг Монголын үндэсний хувьсгалын уран зохиолчдын холбоо гэж нэрлэн гурван тэргүүлэгч сонгосны нэгэнд М. Ядамсүрэн сонгогдсон байна2. М. Ядамсүрэн, 1934 онд монголын уран зохиолчдын холбооноос Зөвлөлтийн зохиолчидтой уулзах, тухайлбал, дэлхийн хувьсгалын их зохиолч Максим Горькийтой уулзаж зөвлөгөө авах төлөөлөгчөөр явсан. (Ингэж явахдаа дурсгалын зүйл монгол үндэсний сийлбэртэй бичгийн мөнгөн хэрэгслийг түүнд дурсгал болгон бэлэглэсэн) байна.

	1935 оны 7-р сард монголын театрын жүжигчид Ховд, Увс, аймгаар орж тоглоод улмаар Тагна Тувад тоглохоор одоход түүнийг М. Ядамсүрэн удирдан явсан бөгөөд энэ тухайгаа "Хөгжилтэй залуусын замын тэмдэглэл" гэдэг тэмдэглэл бичиж Монгол Ардын үндэсний соёлын зам сэтгүүлд хэвлүүлсэн байна.

	М. Ядамсүрэнг 1936 оны 9-р сард Улсын Төв театрын ажлыг сайжруулах зорилгоор төв театрын даргаар томилон ажиллуулсан байна. 1935 оны эхээр Японы империалистууд тус улсад түрэмгийлэн довтолж Халхын сүмийг эзлэн аваад цаашид довтолгоогоо үргэлжлүүлэхээр заналхийлэн Монгол-Манжуурын хилийн будилааныг улам хурцатгахаар оролдож байсан үед хилийн асуудлыг найрамдлын журмаар зохицуулахын тул манай улсаас тусгай төлөөлөгчдийг томилон явуулж манжуурын засгийн газартай хэлэлцээр хийхэд М. Ядамсүрэн тэр төлөөлөгчдийн бүрэлдэхүүнд оролцон явж байжээ.

	М. Ядамсүрэнгийн нам төрийн ажлыг идэвхтэй, үр бүтээлтэй хийж байгааг үнэлэн улсаас аж үйлдвэрийн одонгоор шагнасан байна. М. Ядамсүрэн нь 1937 оны 10-р сард хувьсгалын эсэргүү хэрэгт баривчлагдан шийтгэгдсэн боловч түүний хэргийг Ардын их хурлын тэргүүлэгчдийн дэргэдэх цагаатгах комисс дахин хянаж үзээд 1962 онд түүний улс төрийн хэрэг хилс байсныг нягтлан тогтоож цагаатгасан байна.

	Ардчилсан хувьсгалыг амжилттай явуулж дуусгах үе буюу 1932 оны 6-р сард хуралдсан намын онц 3-р бүгд хурлаас Зүүнтний алдаатай бодлогыг засан залруулж шинэ эргэлтийн бодлого явуулж байсан энэ үед М. Ядамсүрэн уран бүтээлүүдээ туурвиж өөрийнхөө зохиолуудын баатруудын дүрийг ард түмний бодит амьдрал үйл ажиллагаанаас шинэ нийгмийн үеийн хүмүүс шинэ маягаар аж төрөн амьдарч боловсрон хүмүүжиж, шинэ үзэл санаа сууж байгаагийн үрээр хуучин нийгмийн үеийн болхи бүдүүлэг амьдрал үзэл санаа өдрөөс өдөрт ялзран унаж доройтож байгааг дүрслэн үзүүлсэн юм.

	М. Ядамсүрэн, 30-аад оны үеийн богинохон хугацаанд «Ухваргүй ярилцаа», «Байцаагчийн ширээний өмнө», «Анхаарч биширсэн чавганц, атаархан хорссон лам хоёрын үнэн байдал» гэдэг өгүүллэгүүд, «Гурван хүүхэн», «Залуу хос» гэдэг туужууд «Цоожтой хаалганы чанад», «Халхын баатар» гэдэг жүжгүүд, «Май нэгэн» «Баатар Сүх», «Уран сайхны хөгжил», «Манай уран сайхан», «Замаа алдсан Жамьянмядаг», «Дөрвөн цаг», «Эмэгтэй Соль» зэрэг нэлээд хэдэн шүлгүүд зохиосны зэрэгцээгээр урлаг уран зохиолын судлалын ба суртал нэвтрүүлгийн хэд хэдэн өгүүллүүд, «Эрэгдэндагвын эсэргүү бүлгийн хэрэг», «Герман жолоочийн хэрэг» гэдэг хуулийн суртал нэвтрүүлгийн номуудыг тус тус бичжээ.

	М. Ядамсүрэнгийн зохиолуудын үндсэн гол үзэл санаа, чиглэл нь ард түмний тухайн үеийн амьдралыг дүрслэн үзүүлэх эх орныхоо үзэсгэлэн гоог бахархан магтаж ард түмнийг эх оронч үзлээр хүмүүжүүлэх тухайн үед монгол ардын хувьсгалт намаас явуулж байсан бодлогыг дэмжиж түүнийг хэрэгжүүлэн биелүүлэхэд нийт ард түмнийг дайчлан оролцуулах, тэднийг шинэ нийгмийн шинэ үзэл санаагаар хүмүүжүүлж хуучин нийгмийн үлдэгдэлтэй эвлэршгүй тэмцэгчид болгоход чиглүүлсэн байна. Ийм учраас 1934 оны 9-р сард хуралдсан Монгол ардын хувьсгалт намын 9-р их хурлын илтгэлд «Уран зохиол шинэ бичиж эхлэн буй шүлэгч бөгөөд уран зохиолч Нацагдоржийн бичсэн «Урьд үзэгдээгүй юм», «Миний нутаг» хэмээх магтаал шүлэг, жүжгийн зохиолч Ядамсүрэн, Буяннэмэх нарын бичсэн шүлэг, өгүүллүүд мөн залуучуудаас гаргаж буй сэтгүүлийн дотор бичсэн шүлэг оньсого эдгээр бүхнийг үзвээс тус улсын уран зохиолын хувьд чухамхүү шинэ зам нээгдүүлж үнэнхүү байдлаас үндэс авч уламжлан найруулж бичих нь манай уран зохиолчдоос хичээн оролдож биесээ бэлтгэн хөгжиж бүхий нь илэрхий болно» гэж тэмдэглэсэн байна3.

	М. Ядамсүрэнгийн 1934 онд «Үндэсний соёлын зам» сэтгүүлд бичиж хэвлүүлсэн «Анхаарч биширсэн чавганц, атаархан хорссон лам» гэдэг өгүүллэгтээ малчин ардын хүүхдүүд эр цэрэгт явж эрдэм боловсролыг сурч байгаагийн ачаар хүчит техникийг эзэмшин эх орноо хамгаалж байхад түүний ард хоцорсон эх эцэг нь шинэ соёлын хөгжлийг бишрэн, шарын шашны хуурамч номнолоос салж буйг нисэх онгоцны сайн сайхан явахыг билэгдэн ерөөж сацал өргөж буй эмгэн Должин түүнийг эсэргүүцэн буй гүрэмч гавж лам Дандар хоёрын яриагаар үзүүлсэн байна. Юм бүхнийг урьдаас мэддэг, юм бүхэн бурхны тааллаар болдог гэж сайрхан түүгээрээ далимдуулан ардын засгийн эсрэг ухуулга ятгалга хийж, ардыг мунхруулан байдаг феодал лам нарын далдын муу санаатай хорт явуулга өдрөөс өдөрт явцгүй болсон нь бүр тэр нийгмийн дотор өсөж хүмүүжсэн хүмүүсийнхээ дотор ч үнэмшигдэхгүй болж хуучин нийгмийн үлдэгдэл балран унаж буйг харуулсан бол "Байцаагчийн ширээний өмнө" гэдэг өгүүллэгтээ хүн өөрийнхөө биеийг шинэ үеийн ёс суртахуун хэв журмын дагуу биеэ зөв авч явж хувьсгал, хуулийн бодлогыг эндэгдэлгүй журамлан биелүүлэх нь чухал гэдгийг ухуулсан ухуулгын сэдэвт өгүүллэг юм.

	М. Ядамсүрэнгийн 1936 онд бичсэн «Гурван хүүхэн» тууж шинэ нийгмийн үеийн шинэ хүний шинж төрх бүрэлдэн тогтож бийг товойлгон гаргахын зэрэгцээгээр хуучин нийгмийн үлдэгдэл амь бөхтэй зууралдан шинэ нийгмийн үзэл санааны эсрэг тэмцэлдсээр сөнөн мөхөх тавилангаараа устаж буйг харуулж байна.

	Зохиолч нийгмийн зөрчил тэмцлийг нэгэн нутгийн гурван хүүхний дүрээр бүтээж түүндээ гурван өөр үйл явдалтай, хүний зан төрх амьдралын байдлыг дүрслэн тэдний дотоод сэтгэхүйн онцлог зөрчлийг харуулсан байна. Хувьсгалын өмнө сурах ямар ч бололцоо байгаагүй зөвхөн эрийн боол, гэрийн зарц болж байсан эмэгтэйчүүд ардын засгийн ачаар эрдэм ном сурч төрийн хэрэгт оролцох болсныг зохиолын гол баатар Хоролмаа хүүхнээр төлөөлүүлэн харуулж байна.

	Хоролмаа сургууль соёлын мөр хөөж бичиг үсэгт суралцан ардын багш болоод зуныхаа амралтаар төрсөн нутаг ах дүүдээ очсон нь атар хээрийн малчин олны дотор томоохон үйл явдал өрнүүлж нутгийн ардын дотор соёлыг түгээгч биет үлгэр дуурайлыг үзүүлэн шашны бурангуй сурталд цохилт өгч байна. Хоролмаа сурсан мэдсэнээ нийгмийнхээ үйл хэргийн төлөө зориулсан төлөв даруу зантай, эелдэг боловсон харьцаатай, шийдэмгий зоригтой тохь томоотой шинэ нийгмийн үеийн хүний дүрийг илтгэн харуулж байна.

	Гэтэл зохиолын эсрэг талын баатар хуучин нийгмийн төлөөлөгч, Занданбал, завхай танхилзуур, алиа наадангуй зантай ганган дэгжин хэл яриа чамин, алхах гишгэх нь янзтай, сурсан эрдэм бүтээсэн бүтээлгүй биеийн амрыг харж амьдарсаар эцсийн эцэст эргэж тойрох хань нөхөргүй, асрамжлан харах үр хүүхэдгүй гаслант байдалд гунигтайгаар насан эцэс болж байгаа нь хуучин нийгмийн үлдэгдэл мөхөж байгааг төлөөлүүлэн харуулж байна.

	Гэтэл нутгийн малчин залуу эмэгтэй Хас-Эрдэнэ, Хоролмаа шиг эрдэм номтой хүн болохыг мөрөөдөн хүсэж эцэг эхийн зөвшөөрснөөр хотод ирээд сургуульд орж суралцах нь хээрийн онгон бэлчээр, байгалийн үзэсгэлэн дунд хүлгийн жолоо барьж мал маллаж байсан охинд ширээний ард сууж цаас харандаа барин ном үзэх нь нэгэн талын бэрхшээлтэй байсан авч санаа зоригоо чангалан биеэ барьж, идэвх хичээлийг гарган эрдэм номд суралцан байгаад амралтын нэгэн өдөр гадуур явж байгаад нутгаас гараад сураг чимээгүй удсан Занданбалтай уулзаж түүний ятгалга албадлагын харгайгаар муу урхинд урхидуулан буруу замаар ороод хуучин нийгмийн будан мананд төөрөлдөн толгой нь эргэн зөв замаа алдаад байхад сайн нөхөр Хоролмаа нь сонсож түүнтэй уулзан цөхрөлтгүй ухуулсан авч залуу хүүхэн түүнийг эхлээд хатуу эсэргүүцсээр сүүлдээ эргэлзэх байдалд ороод байхад Занданбалын сонгож авсан амьдрал түүнд биет үзүүлэн болсон учраас Хас-Эрдэнэ өөрийнхөө сонгож авсан зам буруудан төөрөлдөж байгаагаа сая нэвтэрхий ойлгож түүнээс бүрмөсөн ангижирч Хоролмааг дахин дагаж анхныхаа шинэ замдаа гуйвалтгүй эргэн орж шинэ үеийн сэхээтэн залуутай үнэнч хайр дурлалаар амьдралаа холбон улс нийгмийн тустай хөдөлмөр хийж сурч соёлжихын төлөө чармайн оролдож байгаа нь түүнд амьдралын туршлага суулгаж ертөнцийг эргэцүүлэн тунгааж юмны зөв буруу сайн мууг ялгах чадалтай болж байгааг харуулжээ.

	Үүгээр зохиолч нийгмийн дотор байгаа шинэ хуучны зөрчил, хүний оюун санаанд байгаа зөрчлийг тодорхой харуулсан юм. Зохиогч туужийнхаа төгсгөлд энэ хэргийн хамаг бурууг одоо хэнд тулган шүүмжилье хэмээнэ. Хэрэв Занданбалд дангаар тулган шүүмжилье хэмээвээс би үл зөвшөөрнө. Юун хэмээвээс энэ хэргийн хор нөлөөнд автагдан төөрөгдөж буй этгээд энэ хэр ганц Занданбал бус... Ийм хүн цөөнгүй байгаа тул эрхбиш энэ хэргийн жинхэнэ гэмт этгээдийг нэгжин илрүүлж тэмцэн сөнөөхийн төлөөнөө» гэсэн байдаг. Зохиогч «Гурван хүүхэн» гэдэг тууждаа хуучин нийгмийн өтөл бэртэгчин харьцаа нь хүний оюун ухаан бие махбод хүнч чанарыг эвдээд зогсохгүй шинээр урагшлан хөгжиж байгаа улс үндэстний хөгжилд саад тотгор учруулах хортой учраас түүний эсрэг нийтээрээ жигшин эсэргүүцэж тэмцэн устгах нь юу юунаас илүү чухал гэдгийг тухайн үедээ дэвшүүлэн тавьсан.

	1937 онд бичсэн «Залуу хос» гэдэг туужийнхаа гол баатрууд Жалцан, Адилбиш, Мягмар нарын дүрээр урьдах зохиолуудынхаа баатруудаас шал өөр хувьсгалын шинэ үеийн залуу хүмүүсийн үнэнч хайр дурлал, тусархаг зан төлөв, үйл явдал үзэл санаа тухайн үеийн хүмүүсийн бодит амьдралаас тусган авч дүрүүдийг бүтээхдээ хувьсгалын жилүүдийн богино хугацаанд манай хөдөлмөрч хүмүүсийн аж амьдрал, үйл явдал, үзэл санаа хэчнээн их өөрчлөгдөн хөгжиж байгааг тодорхой харуулж хүмүүсийн дотоод сэтгэлгээний өвөрмөц хөдлөлийг аль болохоор тодорхой дүрсэлсэн нэлээд өвөрмөц урьдах зохиолуудаа бодвол урагш зохих алхам хийсэн, уянгын тууж юм. М. Ядамсүрэн «Үнэхээр хүний сэтгэл гэдэг үзэхэд дүргүй, хүрэлцэхэд биегүй, сонсоход чимээгүй байтлаа нэгэн агшинд түмэн зүйлийн хэргийг бүтээж устгаж чадах нь маш гайхамшиг. Энэ юу вэ гэвэл бодис байгалийн дүрс дурсгалыг буулгагч мэдрэлийн төв тархи ажгуу» гэж үздэг байжээ4.

	Монголын орчин үеийн уран зохиолын товч түүхэд «М. Ядамсүрэн, үргэлжилсэн үгийн зохиолын том хэлбэрээр голчлон бичиж байсны хувьд бодит амьдралыг өргөн хамарч шинэ хүмүүсийн дүрийг нэлээд тод үзүүлэх бололцоотой байжээ. Үнэхээр амьдралын хөндөөгүй салбарт хуучин шинийн шинэ маягийн зөрчилд өвөрмөц дүрийг бүтээсэн юм» гэжээ5.

	1934 онд Монгол үндэсний хувьсгалт уран зохиолчдын холбооноос эрхлэн хувьсгалын их удирдагч жанжин Сүхбаатарын дүрийг урлаг утга зохиолд товойлгон тавихаар жүжгийн зохиолын уралдааныг зарласны үндсэн дээр манай зохиолчид жанжин Сүхбаатарын тухай жүжгийн зохиолууд бичсэн байна.

	Энэхүү уралдаанд М. Ядамсүрэн оролцон «Халхын баатар» гэдэг жанжин Сүхбаатарын дүрийг харуулсан жүжгийн зохиол бичсэн нь уг уралдаанд 3-р байр эзэлж тухайн үед театрт тоглож байсан боловч эх зохиол нь одоохондоо олдохгүй байгаа бөгөөд энэ жүжгийн товч тайлбарыг хэвлэсэн нь улсын номын санд хадгалагдан бий гэж М. Баянзулын зохиосон «Монголын уран зохиолын ном зүйн тойм» номд бичсэн байдаг.

	1965 онд хэвлэгдсэн «Цоожтой хаалганы чанад» гэдэг жүжигтээ М. Ядамсүрэн иргэн бүр хувьсгалт хуулийн заалтуудыг журамлан, дагаж, хэрвээ хуулийн гэмт хэрэг өдүүлэн шийтгүүлбэл, хорих газрын зохих журам дэглэмийг биелүүлж биеэ боловсруулан хүмүүжүүлэх нь чухал гэдгийг Алтангэрэлийн дүрээр харуулсан хуулийн суртал нэвтрүүлэг ухуулгын жүжиг юм. Түүнээс гадна уг жүжигтээ шар хар феодалууд нууц хуйвалдан ардын хувьсгалыг эсэргүүцэж дайсагнасан ажиллагаа явуулахдаа гэмт хэрэгт холбогдсон ард иргэдийг айлган сүрдүүлэх замаар талдаа татан авч өөрийн бодлогыг биелүүлэхийг оролддог учраас түүнээс урьдчилан сэргийлэх нь чухал гэдгийг уг зохиолдоо үзүүлсэн юм. Харин энэхүү жүжигт ардчилсан төрийн хувьсгалт хууль, гэмт хэрэг өдүүлсэн хүнийг залхаан цээрлүүлж тамлах биш тэднийг хөдөлмөрөөр хүмүүжүүлж эрдэм боловсролтой үнэнч шударга иргэн болгон гаргадаг юм гэдгийг товойлгон үзүүлсэн юм.

	М. Ядамсүрэн нь 30-аад оны үед хувьсгалын их удирдагч Д. Сүхбаатарын дүр, эх орны байгалийн гоёмсог, шинэ соёлын хөгжлийг сурталчилсан нэлээд шүлэг бичсэн байна. Жишээ нь «Баатар Сүх» гэдэг шүлэгтээ

	 

	Манлай жанжин Сүхбаатар түүний

	Магад үнэнээр зүтгэн явж 

	Мандуулан дэлгэрүүлсэн ёсон үүнийг

	Маш үнэнээс хөгжүүлэн бадруулъя

	 

	гэж Д. Сүхбаатарын удирдан байгуулсан хувьсгалт үйл хэргийг улам дэлгэрүүлэн хөгжүүлэхийг уриалсан бол «Хавар» гэдэг шүлэгтээ

	 

	Хөх ногоо дэлгэрч, хөхөө шувуу донгодон

	Хөрсөн алтан дэлхий ногоорон намилзахуйяа

	Таван хошуу мал тархан бэлчээрлэж идэвхлэн хүчлэх нь

	Эрчимтэй хавар чиний их үүсгэл мөн хэмээн баясна

	 

	гэж хаврын урь ирэхэд хүний сэтгэл уужран малын хөл чангаран өнгийн цэцэг дэлгэрч малчин хүний магнай тэнийдгийг дүрслэн бичсэн байна.

	М. Ядамсүрэнгийн бичсэн «Май нэгэн», «Манай уран сайхан», «Улсын их наадам» зэрэг эх орныхоо хөгжил ард түмний аж амьдралыг харуулсан ухуулгын хэд хэдэн шүлгүүд энэ номд орж байгаа юм. Социалист реализмын уран зохиол нь социалист нийгмийн хүмүүсийг пролетарийн интернациоиализм ба эх оронч шинэ ёс суртахуун, үзэл санаагаар хүмүүжүүлэхэд зориулагддаг. Аливаа мөлжлөг, хуучны хоцрогдлын эсрэг тууштай тэмцэгч хөдөлмөрчин хүний дүр, дотоод сэтгэхүйн хөдөлгөөнийг дүрслэн харуулж тэдний амьдрал тэмцэлд үлгэр жишээ болох амьдралын түгээмэл- үнэнийг уран сайхны аргаар хөгжил хувьсалтай дүрслэн үзүүлэх зорилтыг утга зохиол өмнөө тавьсан юм.

	Тэгвэл М. Ядамсүрэн өөрийнхөө зохиолуудын баатрыг тухайн үеийн амьдралаас авч дүрслэх эрэл хайгуул хийхдээ социалист реализмын энэ аргыг бүрэн ойлгож түүнийг уран бүтээлдээ нэвтэрхий тусгаж чадаагүйгээс хуучин нийгмийн ёс суртахуунтай тэмцэл хийхдээ гагцхүү хуучин нийгмийн бурангуй бэртэгчин ёс бузар булай зүйлийг яг тэр хэвээр нь хуулбарлан үзүүлснээрээ олон түмэнд жигшүүлж тэр ёс суртахуунаас амархан салгаж чадна гэж ойлгож ганцхан талыг баримтлан ажилласнаас амьдралыг хэт хуулах, үйл явдлыг бүдүүвчлэх зэрэг дутагдалд орсон нь түүний уран бүтээлээс тодорхой байна.

	1963 онд хуралдсан намын үзэл суртлын ажилтнуудын улсын зөвлөгөөний хурал дээр үзэл суртлын ажлын одоогийн зорилтын тухай илтгэлдээ Намын Төв Хорооны нарийн бичгийн дарга Б. Лхамсүрэн «Нэг хүнийг тахиж шүтэж байсан үед хэлмэгдсэн Ядамсүрэн, Буяннэмэх, Аюуш зэрэг зохиолчдыг иргэний талаар цагаатгасан явдал бол тэдний зохиолыг үзэл санаа, урлагийн талаар ноцтой дутагдалгүй юм гэсэн хэрэг огт биш ээ. Тэдний нэлээд зохиолд амьдралыг бүдүүвчлэн хуулбарласан зүйл ба үндсэрхэг үзлийн тусгал бий» гэж хэлсэн билээ.

	М. Ядамсүрэнгийн «Ухваргүй ярилцаан» гэдэг өгүүллэг нь амьдралаас хөндий тасархай Дорно дахины гүн ухааныг номносон зохиолуудыг дуурайн бичсэнээс хөдөлмөрчин ард түмнийг хувьсгалт шинэ үзэл санаагаар хүмүүжүүлэхэд нөлөөлөх нөлөө багатай болжээ.

	Түүнчлэн «Гурван хүүхэн» туужийн «Завхарсан этгээдийг дагаж замаа алдав», «Хожмын хорыг таниад Хоролмаагийн зүг тэмүүлэв» гэдэг бүлгүүдийн зарим хэсэг нь хувьсгалт үеийн шинэ хүний хүмүүжилд үр нөлөө үзүүлж чадахгүй хуулбар төдий зүйл болжээ.

	1935 онд Монгол ардын үндэсний соёлын зам сэтгүүлд хэвлэгдсэн «Замаа алдсан Жамъянмядаг» гэдэг найраглалаараа залуучуудыг биеэ зөв авч явахыг сануулан ухуулах зорилгоор уран бүтээлийн шинэ туршил сорилоор бичсэн нь утгын хувьд сул дутагдалтай дүрслэлийн талаар амьдралын хуулбар болж зохиогч санасан зорилгодоо хүрч чадсангүй байна.

	М. Ядамсүрэнгийн уран бүтээлийг бүхэлд нь аваад үзэхэд уран бүтээлийн эрэл хайгуул хийж шинэ шинэ туршилт сорилт хийхдээ уран зохиол бичих онол арга барилын хувьд өсөлтийн шатанд байснаас уран бүтээлдээ дутагдал гаргаж байсан юм. Түүнээс улс төрийн тусгай бодлого агуулж байсан зүйлгүй бөгөөд сүүлийн үед уран бүтээлийн хувьд нэлээд өсөж сайжирсаар байсан нь 1937 онд хэвлэгдсэн «Залуу хос» туужаас харагдаж байна.

	М. Ядамсүрэнгийн зохиолын эх гар бичмэлүүд олдохгүй байгаагаас энэ номд сэтгүүл, сонинд буюу биеэ дааж хэвлэгдсэн зохиолуудыг орууллаа. Үүнээс урьд М. Ядамсүрэнгийн зохиолын түүвэр эмхэтгэн хэвлэгдэж байгаагүй юм.

	М. Ядамсүрэнгийн зохиолын түүврийг эмхэтгэн хэвлүүлж байгаа гол зорилго нь монголын орчин үеийн уран зохиолын түүх манай социалист реализм зохиол ямар замаар үүсэж ямар бэрхшээлийг даван туулж хөгжсөн замналыг судлах эрдэм шинжилгээний ажилтан, дээд сургуулийн оюутнуудад зориулан хуучин хэвлэгдсэн эх зохиолуудыг үг үгсийн засваргүйгээр эмхэтгэлээ.

	Өмнөх үг

	 

	ТУУЖ

	Залуу хос

	Гурван хүүхэн

	 

	ӨГҮҮЛЛЭГ

	Анхаарч биширсэн чавганц атаархан хорссон лам хоёрын үнэн байдал 

	Байцаагчийн ширээний өмнө 

	Ухваргүй ярилцаан

	 

	ЖҮЖИГ

	Цоожтой хаалганы чанад

	 

	ШҮЛЭГ НАЙРАГЛАЛ

	Баатар Сүх

	Замаа алдсан Жамьянмядаг 

	Уран сайхны хөгжил

	Хавар

	Май нэгэн

	Манай уран сайхан

	Улсын Их Наадам

	Хутга залгисан Япон

	Булан дэрс

	Эмэгтэй Соль

	 

	ШҮҮМЖ ӨГҮҮЛЭЛ

	Ардын үндэсний соёл боловсролын хөгжилтийн 13 ба арван жилд өнгөрүүлж ирсэн зам

	Улсын төв театрын өвөл цагийн ажил эхлэв

	Улсын төв театрын анхдугаар дотоод уралдаан ямар болсон тухай өчүүхэн тэмдэглэл 

	Жүжгийг хэрхэн үзвээс амттай бөгөөд ашигтай вэ?

	Дуулах хөгжимдөхийн тухай өчүүхэн сануулга

	Хонины булаг хэмээх жүжгийг гаргахаар буйн учир

	Өчүүхэн өгүүлэл

	Хөгжилтэй залуусын замын тэмдэглэлээс

	Алдарт уран шүлэгч А. Пушкины нас нөгчсөний 100 жилийн ойд

	Үндэсний хувьсгалын 14 жилийн ой ба үндэсний хувьсгалт уран сайхан

	Цусан гавьяат нөхөр Содном юугаан чулуун хөшөөний өмнө гашуудлыг хүргэе

	Уран сайхны улс төрийн зөвлөлийн дарга нөхөр Ядамсүрэнгээс энэ 25 онд явуулах уран сайхны ажлын тухай

	 

	Хавсралт тайлбар

Автоматаар үүсгэсэн тайлбар]

